Y Gemau Olympaidd – Yr Olympics

Stockholm, Sweden - 1912
Shizo Kanakuri - Marathon

Mae yna sleidiau Ppt wedi eu paratoi – ond nid oes rhaid eu defnyddio.
Sleid 1: teitl
· Mae rhedeg y Marathon yn boblogaidd iawn. Mae miloedd o bobl yn rhedeg Marathon Llundain bob blwyddyn.

Sleid 2: clic

· Samuel Wanjiru o Kenya oedd enillydd y Marathon yng Ngemau Olympaidd Beijing yn 2008, ac fe osododd record Olympaidd newydd – 2 awr, 6 munud a 32 eiliad.  

Sleid 2: ail glic

· Ym Mis Tachwedd 2011 rhedodd Patrick Makau o Kenya’r Marathon mewn 2 awr, 3 munud a 38 eiliad, wrth wneud hyd llwyddodd i osod record byd newydd. 
Sleid 2: trydydd clic

· Ym Mis Hydref  2011 rhedodd Fauja Singh yn y ‘Toronto Waterfront Marathon’. Llwyddodd i gwblhau’r marathon mewn amser o 8 awr 11 munud a 6 eiliad. Ond, mae hyn hefyd yn record byd. Pam?
Am ei fod o’n 100 oed ar y pryd! Fe osododd record byd am fod y person hynaf erioed i gwblhau Marathon.  
Sleid 3
· Be dych chi’n feddwl sy’n cysylltu’r dyddiadau a’r llefydd canlynol? 

26 Hydref 2003 –  Patagonia - De America

27 Hydref 2003 –Ynysoedd y Falkland - "Antarctica"

28 Hydref 2003 –Sydney - Awstralasia

29 Hydref 2003 -  Singapore - Asia

30 Hydref 2003 -  Llundain - Ewrop

31 Hydref 2003 - Cairo - Affrica

1  Dachwedd 2003 - Efrog Newydd - Gogledd America

Fe redodd Sir Ranulph Twisleton-Wykeham-Fiennes – neu Ran i’w ffrindiau - ras Marathon bob dydd, am saith diwrnod, mewn saith cyfandir gwahanol.
· Ond mae yna un record arall am y Marathon – yr amser arafaf.
Sleid 4

· Yng Ngemau Olympaidd Stockholm, Sweden yn 1912 cystadlodd tîm o Japan am y tro cyntaf. Eu rhedwr Marathon oedd  Shizo Kanakuri. Oherwydd y tywydd tanbaid poeth, cwympodd Shizo Kanakuri yn anymwybodol ar y llawr. Dyma deulu o ffermwyr yn ei weld, mynd a fo i’w cartref a gofalu amdano nes oedd o’n well.
· Penderfynodd Shizo am ryw reswm i hwylio ar y gwch cyntaf yn ôl i Japan heb ddweud wrth neb. Nid oedd awdurdodau’r Gemau Olympaidd nac Awdurdodau Sweden yn deall sut y gallai aelod o dîm Japan ddiflannu. 
· Cofiwch mai 1912 oedd hyn – doedden nhw ddim yn gallu mynd i’w dudalen Twitter a darllen – “Poeth iawn. Wedi stopio rhedeg. Wedi mynd adre.”
Gan nad oedd Shizo wedi gorffen y ras, na wedi dweud wrth yr awdurdodau ei fod wedi mynd adre, roedd y cloc yn dal i dician.

Sleid 5

· Yn 1962 cafodd Shizo Kanakuri wahoddiad i fynd yn ôl i Stockholm i orffen y ras! Gorffennodd mewn amser o 54 mlynedd, 8 mis, 6 diwrnod, 8 awr, 32 munud a 20.3 eiliad. Roedd o’n 75 mlwydd oed ar y pryd.
· Mae yna ddwy frawddeg o hanes Shizo Kanakui sy’n haeddu sylw arbennig.  Oherwydd y tywydd tanbaid poeth, cwympodd Shizo Kanakuri yn anymwybodol ar y llawr. Dyma deulu o ffermwyr yn ei weld, mynd a fo i’w cartref a gofalu amdano nes oedd o’n well.
· Doedd na ddim camerâu teledu, na swyddogion wedi eu gosod bob 100 medr ar hyd y ffordd. Y cwbl welodd y teulu oedd rhedwr dieithr, yn fflat ar y llawr yn hanner marw. 
· Hyd yn oed ar ôl i Shizo wella doedden nhw ddim yn deall ei gilydd yn siarad. Fe ofalon nhw am Shizo nes iddo wella, a’r cwbl am ddim. 
· Mae Iesu wrth ei fodd pan mae pobl yn dilyn ei esiampl – helpu eraill heb ddisgwyl gwobr. Dwedodd Iesu stori am y Samariad Caredig: fe welodd y Samariad un o’i elynion Iddewig yn gorwedd ar y llawr yn hanner marw ar ôl i griw o ladron ymosod arno. Fe gododd y claf, mynd a fo i lety a talu i’r lletywr i ofalu amdano nes oedd o’n well. Dwedodd Iesu mai dyna oedd cymydog da, a dwedodd wrthon ni i wneud yr un peth.
· Byddai’r byd yn llawer gwella lle petai pawb yn ufudd i eiriau Duw,
 "'Rwyt i garu'r Arglwydd dy Dduw â'th holl galon, ac â'th holl enaid, â'th holl nerth ac â'th holl feddwl,' a, 'Rwyt i garu dy gymydog fel rwyt ti’n dy garu dy hun.'"
Cyd-weddïwn weddi’r Arglwydd, Ein Tad....

